
«Эпир ҫӗр ҫинчех-ха ҫуралнӑ…» 

 

Эпир ҫӗр ҫинчех-ха ҫуралнӑ – 

Хирсен те шывсен ачисем. 

Эпир – мӑлатуклӑ, ҫурлаллӑ 

Ҫӗршыв ҫитӗнтернӗ ҫынсем. 

 

Лӗп ҫил вӑркӑшатчӗ пуҫ ҫийӗн, 

Хаваслӑн ҫиҫетчӗ тӳпе... 

Кӗҫех тупӑсен аслатийӗ 

Пӗрлешрӗ сӑпка юррипе. 

 

Ҫерҫи чӗвӗлтетӗвӗ витӗр 

Такам ӗсӗклетчӗ аран. 

Ҫурхи ешӗл курӑк ҫути те 

Хӑш чух курӑнатчӗ хуран. 

 

Пушаннӑ пӳртре ларнӑҫемӗн 

Тӑнлаттӑмӑр та шӑплӑха, 

Илтетчӗ вилес пек этемӗн 

Хӗрӳ чӗнӗвне те хӑлха. 

 

Аттесӗр ачалӑх тивлечӗ 

Синкер хумӗпе ҫапнине 

Сисетчӗ ҫав чунӑм, пӗлетчӗ 

Ун пӑр пек шӑнтан сиввине. 

 

Умрахчӗ-ха – вӑйӑ та кулӑ. 

Умрахчӗ-ха – аслӑ тӗнче. 

Ҫапах та ир ҫитнӗ салхулӑх 

Пурахчӗ кашнин питӗнче. 

 

Вара (тен, ку Вӑхӑт палли-ши?) 

«Мӗскершӗн!» текен куҫсемпе 

Сире эп сӑнаттӑм, ял-йышӑм, 

Сана эп юнаттӑм, тӳпе. 

 

Эсир хыпӑнса ӑс памарӑр, 

Мӑнаҫлӑх та тӳсӗм кӑна 

Кашнишӗн виҫеллӗн пайларӑр – 

Ҫак ҫеҫ пуль ҫын турӗ мана. 

